
Sahara Donostiara iritsi da Hondar artean proiektuarekin
•
Proiektua Donostia 2016k eta San Telmo Museoak antolatu dute hainbat eragile eta erakunderen laguntzarekin, eta hogei jarduera kultural baino gehiago eskainiko ditu Sahara abiapuntu bezala hartuta.
•
Federico Guzmán artistak Bojadorko errefuxiatu sahararren kanpamentuko emakumeen laguntzarekin sortutako Tuiza artelana bisitatzeko aukera izango da uztailaren 3ra arte.

Gaur aurkeztu da Donostian Hondar artean proiektua, DSS2016EUk eta San Telmo Museoak, kolektibo eta eragile askoren laguntza eta babesarekin antolatu duen ekimena.
Aurkezpenean izan dira Susana Soto, San Telmo museoko zuzendaria; Xabier Paya, Donostia 2016ren kultur zuzendaria; Soledad Liaño, Reina Sofia Arte Zentroa Museo Nazionalaren erakusketen koordinatzailea; Federico Guzmán, Tuiza artelanaren sortzailea; Mohamed Fadel, Saharako ordezkaria Euskadin, eta Miren Azkarate, 2016 Hiriburutzako, Kulturako, Euskarako eta Hezkuntzako zinegotzi ordezkaria. 

Hondar artean proiektuak Saharako herriaren egoera zehatza du abiapuntu, ondo baino hobeto islatzen baititu Europako leku askotan eta mundu osoan barna gertatzen ari diren bidegabekeriak eta desorekak. Horrela, hainbat gairen inguruko hausnarketa sustatzea du helburu: lankidetza, nazioarteko ordena, bakearen eraikuntzan emakumeek duten papera eta giza eskubideak. Hori guztia zinema, musika, arte plastikoak eta tankera horretako adierazpen artistikoen bidez –artea, azken finean–, adierazpenetarako, salaketetarako edota borrokarako funtsezko tresna baita. Jarduera-programa zabal hori herritar guztiei zuzenduta dago, eta kokagune nagusia Tuiza izango da. Tuiza Federico Guzmán artistak, Bojadorko errefuxiatu sahararren kanpamenduko Anna Lindhen tailerreko emakumeen laguntzarekin eraikitako jaima bat da, eta Donostiako San Telmo Museoan dago. Artelan hori Donostia 2016 Fundazioak ekoitzi du, Reina Sofía museoarekin batera.

Tuiza artelana San Telmo museoaren ordutegian bisitatu ahal izango da, sartzeko ohiko baldintzetan. Hondar artean proiektuko jardueretan parte hartzeko, berriz, sarrera erostea ez da beharrezkoa izango, eta sarrera librea izango da leku guztiak bete arte.
Programazioari bihar bertan ekingo zaio, 11:00etan Tuizan, Oporrak bakean programaren informazio-hitzaldi batekin. Bertan, programaren arduradunek Saharako haurrak oporretan etxean hartzeko programari buruzko informazioa emango diete interesa duten familiei, eta parte hartu duten familiek beren esperientzia kontatuko dute. 

Datorren astean jarduera gehiago izango dira Tuizan: apirilaren 12an (asteartea), 17:00etan, Euskadin bizi diren sahararrek beren kultura ekarriko digute, Saharako jolas tipikoak erakusteko saio batekin eta Minetu eta Ergueibi artisten kontzertuarekin. Hurrengo egunean, feminismo eta erresistentziei buruzko lehen solasaldia izango da 18:30ean, HEGOA Institutuak antolatuta. Izenburua Nazioarteko feminismoa: gure borrokak sozializatzen da eta bertan giza eskubideen defentsarako estrategia bezala feminismo internazionalistak duen egitekoari buruz eztabaidatuko dute hainbat elkartetako ordezkariek (Saharako Emakumeei Laguntza Emateko Euskal Sarea, Emakume Internazionalistak eta Euskal Herriko Emakumeon Mundu Martxa).  

Bestalde, Lurra, Kultura eta Identitatea: ONDASUN LAPURTUA erakusketa bisitatu daiteke gaurtik aurrera Okendo kultur etxean. Erakusketa multimedia honek mundu-mailako espoliazio motei buruzko hausnarketa bat eskaintzen du, Saharako kasuari arreta berezia emanez. Erakusketa Arabako SEADen Lagunen Elkarteak eta DSS2016EUk antolatu dute. Doako bisita gidatuak izango dira eta apirilean baliabide naturalen espoliazioari buruzko bi hitzaldi egingo dira bertan. 
Hondar artean proiektua osatzen duten jarduerak

Tuiza

Jaima, babeslekua; harrera egiteko, lagunekin elkartzeko eta tradizioak eta kultura gordetzeko tokia; elkarrekin egoteko, hitz egiteko eta ikasteko txokoa. Saharako lurraldetik kanpo jaima bat altxatzen den bakoitzean, Mendebaldeko Sahara presente dago eremu magiko horretan. Federico Guzmán jaimaren egileak azaltzen duenez, proposamen honen inspirazio iturria, 1975ean Marokok beren lurraldea inbaditu eta gero, ihesi zihoazen Saharako emakumeek melhfekin altxatu zituzten lehen jaimak dira. 

Feminismoei eta erresistentziari buruzko solasaldiak

Giza eskubideen, feminismoaren, mugimendu internazionalisten eta tokiko eta nazioarteko aktibismoaren arloko emakumeek tokiko eta munduko arazoen inguruko borrokak eta hausnarketak partekatuko dituzte ikuspuntu feminista batetik. 

Mahai-ingurua: Garapenaren helburuak. Munduko konpromisoa garapen jasangarrirantz aldatzeko berrikusketa kritikoa
2015eko Agendako helburu gutxi batzuk bakarrik lortu eta gero, garapenerako lankidetzako aditu batzuek Garapen Jasangarriaren 2030eko Agenda aztertuko dute, batez ere, sortu zuten taldeen interesek eta botere-asimetriak eragindako kontraesanak eta funtsik gabeko alderdiak.

Jaimaren kulturak

Hilero, bi asteartetan, Euskadin bizi diren sahararrek beren kultura hurbilduko digute, jolasen eta jarduera kulturalen bitartez. 
Hondar artean zinema-zikloa

Sahararrek egindako edo Sahara gai duten filmen zinema-ziklo hau Donostiako Giza Eskubideen Zinemaldian estreinatuko da Leyuad filmarekin. Gerora, hiru proiekzio antolatuko dira San Telmo museoko Tuizan.

Donostiako erresistentzien mapa

Donostialdeko gizarte-mugimenduekin hainbat bilera egin eta gero, haien ikuspegitik eraikitako mapa bat egingo da. Mapa horretan islatuta geratuko dira giza eskubideak, generoa eta feminismoa, lankidetza eta neokolonialismoa eta tankera horretako gaiak lantzen dituzten kolektiboen ibilbidea, borrokak, ikuspegia eta helburuak. Emaitza jendaurreko konferentzia batean aurkeztuko da.

Hondarrean marraztu arte-tailerra

Federico Guzmán artistak gidatuko duen Hondarrean marraztu tailerrak Saharako gatazkara hurbiltzeko ariketa bat proposatzen du: Saharako poeten testuak irudikatzeko elkarlaneko jarduera bat, hareazko animazioaren teknikaren bidez. 

Familia-lantegiak

Sahara eta bertako historia, errealitatea eta ohiturak ezagutaraziko dira San Telmo museoko pedagogia-lantaldearekin diseinatutako familientzako tailer horietan, marrazketa, eskulanak edo animazioa erabiliz.

Egonaldi artistikoak

Euskal Herriko eta Saharako bina artistaren arteko truke artistiko eta kulturala, bi egonaldi artistikorekin; lehena Saharako errefuxiatuen Aljeriako kanpamenduetan egin zen. Bigarrena Tabakaleran egingo da, aurtengo maiatzean eta ekainean. 

Elmaa eta ura antzezlana

Pez Limbo konpainiaren eskutik, familiei zuzendutako antzezlan honek populazioaren zati batek ura lortzeko dituen zailtasunei buruz hausnarketa bat egiten du.

Basamortutik daudelarik, hiru lagun autoan arazotxo bat izango dute. Ur erreserbak bukatu eta beraien arazoak hasiko dira. Dituzten ontzi eta erremintekin basamortuko izaki ezberdinak sortuko dituzte  eta ura lortu eta kudeatzera era sortzaile batean egiten erakutsiko diete.

Lurra, kultura eta identitatea: ONDASUN LAPURTUA erakusketa

Erakusketa multimedia horrek gaur egun mundu zabalean gertatzen diren espoliazio-formen inguruan hausnartzen du. Saharako kasua arretaz landuta, erakusketak horrelakoak pairatzen dituzten komunitateen ingurumen- eta gizarte-arazoak aztertzen ditu, baita horien kontra sortzen diren erresistentziak ere. Erakusketarekin batera, gai horien inguruko bi hitzaldi antolatuko dira.

Mina bakoitzeko lore bat proiektu pedagogikoa

Mendebaldeko Sahararen egoera ikasleei ezagutaraztea eta herrialdea zeharkatzen duen harresiaren ondorioak salatzea helburu duen proiektu honetan Donostiako hamalau eskolatako mila ikaslek baino gehiagok hartu dute parte. 2.720 km-ko harresi horren inguruan pertsonen kontrako 10 milioi mina daude. Programa Mohamed Moulud Yeslem artista sahararraren Mina bakoitzeko lore bat proiektuarekin lotuta dago. Horren bidez, loreak sortu eta Mendebaldeko Saharara bidaliko dira, harresiaren inguruan modu sinbolikoan landatzeko. 

Hondar artean proiektuaren amaiera-ekitaldia

Amaierako jaialdia San Telmo Museoa eta Doka aretoa elkartuko dituen ibilbide artistiko-erreibindikatzaile batekin hasiko da, Yokerendan antzerki-taldearen eskutik. Elikadura-burujabetza izango da ardatz nagusia, eta herritarrei parte hartzeko gonbita luzatuko zaie. DOKA aretoaren aurrean, Antiguan, Sukalde Gerrilla kolektiboak bere sukaldaritza-proposamena aurkeztuko du, tokiko eta sasoiko produktu ekologikoekin. Amaiera-ekitaldia bukatzeko jaialdi bat antolatu da, Euskal Herriko zein Saharako musika-taldeekin.
Hondar artean proiektuan parte hartzen duten eragileak eta kolektiboak
Hondar artean proiektua talde-lanaren espirituarekin ehundu da. 
Ekimenaren antolatzaileak: 

· Donostia 2016

· San Telmo Museoa

· Arabako SEADen Lagunen Elkartea

· Reina Sofía Museoa

· Donostia Kultura

Laguntzaileak:

· Donostiako SEADen Lagunen Elkartea

· Donostiako Udaleko Lankidetza Atala

· Hegoa, Nazioarteko Lankidetza eta Garapenari Buruzko Ikasketa Institutua

· Gipuzkoako Kolektibo Sahararraren Elkartea

· Tabakalera

· Doka

· Arteen Saharako Eskola

· Iconoclasistas

Babesleak:

· Euskadiko GGKEen Koordinakundea

· Euskal Fondoa

· Donostiako Giza Eskubideen Zinemaldia

· Fisahara zinema-jaialdia

· Saharako Abidin Kaid Saleh zinema-eskola

· ARTifariti, Mendebaldeko Saharako Nazioarteko Artearen eta Giza Eskubideen Topaketak 

Oharra: Lurra, Kultura eta Identitatea erakusketaren bisita gidatua komunikabideentzat: ONDASUN LAPURTUA 
Gogorarazi nahi dizuegu datorren apirilaren 11n Lurra, Kultura eta Identitatea: ONDASUN LAPURTUA erakusketaren bisita gidatu bat eskainiko dugula komunikabideentzat. Hitzordua 11:00etan izango da Okendo kultur etxean. 

